
УЛОГАТА НА СТУДЕНТИТЕ ВО ПРОЦЕСОТ НА 
ЕВАЛВАЦИЈА НА НАСТАВНИОТ КАДАР 

Лела Ивановска 

Виш лектор, Факултет за Информатички и Комуникациски Технологии 

lela_bt@yahoo.com 

Апстракт 

Евалвацијата  има значајна улога во образовниот процес односно има 
позитивен придонес како за академскиот развој на институција така и за 
нејзините членови.Целта на евалвацијата е да се види дали потребите на 
студентите се постигнати, да се подобри наставниот процес како и 
усовршување и унапредување на практиката на наставниците. Евалвацијата 
може да биде формативна која означува процес со кој се утврдува 
напредокот за време на процесот на учење. Значи формативната евалвација 
се случува додека тече процесот  на учење и во тој случај во тој процес се 
можни модификации. Исто, може да биде и  сумативна. Како што и 
произлегува од самиот поим таа е еден вид на сумирање на резултатите од 
учењето кое се случува во некој облик на образование или единица на 
учење. Овој труд има за цел да даде одговор на следните прашања: Што 
значи поимот евалвација?, Кои се формите на евалвација?, Која е улогата на 
студентот во образовниот процес?, Какви се исходите од спроведувањето 
на студентската анкета за евалвација на наставниот кадар на ФИКТ?, Кои 
се мислењата на внатрешните евалватори (академски кадар) на ФИКТ? 

Клучни зборови: студент, евалвација, наставен процес 

Вовед 

Зголемувањето на ефективноста на наставниот процес подразбира 
поседување на знаења и вештини од страна на наставникот кој е исправен и 
пред група и пред индивидуи, пред заеднички и посебни мотиви, 
предиспозиции, интереси и способности. Тој има за цел своите научни 
знаења да ги постави пред студентите и да им помогне да дојдат до нив, тој 
не смее да биде обичен трансмитер на тие знаења до студентите, туку на 
него останува да ги понуди најадекватните патишта со чие посредство секој 
од студентите ќе ги усвои тие знаења. Сето тоа подразбира адекватен избор 
на методи, правење на ефикасен план за учење и подучување во склад со 
реалните потенцијали на студентите, тоа вклучува и реална проценка на 

постигнувањата на студентите, но и евалвација на целокупниот (наставен) 
процес. 

Овој труд има за цел да даде одговор на следните прашања: Што значи 
поимот евалвација?, Кои се формите на евалвација?, Која е улогата на 
студентот во образовниот процес?, Какви се исходите од спроведувањето 
на студентската анкета за евалвација на наставниот кадар на ФИКТ?, Кои 
се мислењата на внатрешните евалватори (академски кадар) на ФИКТ?. 
Користен е дескриптивен истражувачки дизајн бидејќи се дава еден опис, 
преглед на внатрешната евалвација на ФИКТ. 

1. Евалвација на наставата, наставниот процес и образовните 
установи. Форми на евалвација. 

Евалвацијата, претставува процес, кој врз основа на споредување со 
поставените критериуми да се донесе оценка за направеното и неговите 
резултати. Евалвацијата можеме да ја сфатиме единствено ако ја воочиме 
врската со планирањето, реализацијата, следењето и унапредувањето. 
Станува збор за синџир од меѓусебно условени елементи. За евалвацијата 
може да се каже дека таа се врши во текот на целиот наставен процес. Со 
неа започнува и завршува еден развоен циклус. Секоја етапа се евалвира на 
развојниот циклус (информирање, анализа на состојбата, дефинирање на 
проблемите, утврдување на приоритетите) и нејзините крајни резултати. 
Најважните цели на евалвацијата се модификација, усовршување и 
унапредување на практиката. Затоа е важно процесот да се познава целосно, 
значи дека не треба да се евалвираат само резултатите туку и процесот кој 
довел до нив. Евалвацијата претставува основа за интервенција/акција. 
Резултатите од евалвацијата имаат голема улога на коректор на самиот 
наставник како и реализација на неговите понатамошни активности/ 
планирањето и реализацијата на понатамошните активности. Евалвацијата 
го анализира она што се поставило за цел, она што се остварило и како се 
остварило тоа. Може да биде формативна која означува процес со кој се 
утврдува напредокот за време на процесот на учење. Значи формативната 
евалвација се случува додека тече процесот  на учење и во тој случај во тој 
процес се можни модификации. Исто, може да биде и  сумативна. Како што 
и произлегува од самиот поим таа е еден вид на сумирање на резултатите од 
учењето кое се случува во некој облик на образование или единица на 
учење. Посто разлика и помеѓу надворешна и интерактивна евалвација. 
Надворешната евалвација претставува евалвација спроведена од страна на 
внимателно избрано лице или тим однадвор. Интерактивна евалвација 
претставува многу активна интеракција меѓу надворешен евалуатор или 
тим за евалвација и образовната институција што претставува предмет на 
евалвација.  

Преку евалвација на наставниот процес се овозможува да се провери 
„прагот на успешност”, односно какви промени се неопходни, се прави 
анализа на проблемите, визијата и вредностите во самиот наставен процес. 
Евалвацијата може да се дефинира и како процес на донесување одлуки за 
тоа што е добро и пожелно како такво да продоллжи да се применува т.е „ 
процес на донесување одлуки на квалитетот на однесување или 
перформансот“. (Ward and Marry – Ward, 1999 :389 ). Евалвацијата има за 
цел да се вреднуваат резултатите и постигнувањето со цел истите да се 
анализираат и потоа предвидат идните потреби и чекори за развој на  
образовната институција. Со други зборови, таа претставува истовремено и 
точка од која започнува новиот развоен циклус на самата образовна 
институција. Највисокото ниво на знаење според Блум е евалвација или 
вреднување/оправдување на одлука или постапка врз основа на критериуми. 
Се презентира и/или брани мислење преку вреднување на информациите, 
веродостојноста на идеите или квалитетот на работата. Се вреднува врз 
основа на постоечки докази и надворешни критериуми. Истражувањата 
постојано ја потврдуваат хиерархиската поставеност на таксономијата во 
сите нивоа освен во најсложените две – постои дилема дали евалвацијата и 
синтезата треба да ги заменат местата или се на исто ниво на сложеност. 
Сепак и евалвацијата и синтезата зависат од анализата како основа,  но 
евалвацијата бара критичко мислење, а синтезата креативно мислење.  

2. Улогата на студентот во наставно-образовниот процес 

Современиот пристап кон остварувањето квалитет во високото образование 
подразбира студентот да се јавува како учесник во целокупната наставно-
образовна дејност, а не само како негов корисник. Тоа наложува потреба од 
посветување внимание на значење на следниве елементи : 
• предавањата да бидат разбирливи 
• предавањата да бидат поткрепени со примери од практиката  
• проверката на стекнатите знаења треба да биде насочена кон откривање на 
знаењето 
 • студентите можат објективно да го оценат академскиот кадар во однос на 
остварувањето на наставно-образовната дејност 
Со поттикнување на критички анализи и нови перспективи на активностите 
кои се реализираат во соодветните високообразовни установи во склоп на 
Универзитетот „Св. Климет Охридски“ може да се постигнат цели, како и 
развивање на способности кај студентите за нивно независно и критичко 
мислење, како и способности за следење на развојот на сознанијата во 
научните области на соодветната студиска програма. 

3.  Спроведување на студентска анкета на Универзитетот Св. 
Климент Охридски 
 

Студентска анкета е спроведена по прв пат од основањето на Универзитетот 
во текот на мај 2002. Во овој период, исто така по прв пат се спроведуваше 
процес на самоевалуација на сите членки на универзитетот и на самиот 
универзитет како една целина со цел да се добие фидбек за разни аспекти 
поврзани со студирањето на студиските програми на соодветните 
факултети/високи школи, научни институции, мотивираноста на 
студентите, за односот на академскиот кадар кон студентите, нивната 
подготвеност за настава, користење на современи методи во пренесувањето 
на знаењата, како и други релевантни податоци.  
 

4.   Процес на спроведување на анкетата на ФИКТ 
 
Процесот на спроведување на анонимна студентска анкета се реализира два 
пати годишно, и тоа крајот на зимски и летен семестар. Анкетирањето се 
изведува за време на колоквиум/испит од втора година на студии и нагоре, 
но без присуство на академскиот кадар. Спроведувањето на анкетирањето 
се извршува од членовите на Комисијата за евалвација. Членовите на 
групата за анкетирање, пред почетокот на анкетирањето ги објаснуваат 
целта, значењето на анкетирањето и улогата на студентите во 
обезбедувањето и подобрувањето на квалитетот во наставно- образовниот 
процес. Со тоа објаснување студентите треба да ја сфатат сериозноста на 
својата работа за да можат правилно да одговорат на поставената задача. За 
време на анкетирањето, анкетните листови се наоѓаат во посебни кутии, а 
по завршување на анкетирањто, анкетните листови се затвараат во посебни 
пликови и се заверуваат во архивите на факултетот во пристуство на три до 
четири студенти и еден член од Комисијата. Сите запечатени анкети се 
отвораат на посебен состанок на Комисијата за евалуација каде се 
дискутира за изработка на програма за обработка на одговорите искажани 
во анкетата, за внесување на податоците (креирање на база), за анализа, и 
јавно објавување на веб страната на факултетот. Прашалникот во писмена 
форма содржи шеснаесет констатации, а студентите пред секоја од нив 
треба да одговорат на понудените пет опции потполно се согласувам, главно 
се согласувам, ниту се согласувам, ниту не се согласувам, главно се 
согласувам, воопшто не се согласувам, со што ќе ја искажуваат својата 
согласност со дадените констатации. За секој одговор професорите 
добиваат просечна оценка, а просекот од сите одговори ќе ја дава конечната 
оценка за наставникот.  

5. Испитување на ставовите и мислењата на академскиот кадар на 
ФИКТ за начинот на спроведување на студентската анкета. 

     5.1. Анализа на резултатите од анкетата спроведена меѓу 
академскиот кадар на ФИКТ. 
 
Со цел да се испита ставот на академскиот кадар на ФИКТ за начинот на 
спроведување на студентската анкета, спроведовме едно мало пилот 
истражување во кое беа вклучени внатрешните евалватори, односно 
академскиот кадар. Анкетниот прашалник се состои од 9 прашања, 
едноставни, лесно разбирливи за да може да се формира едно генерална 
оценка за спроведувањето на студентската анкета. 
 
Во однос на прашањето дали е опфатена соодветната група на студенти при 
самото анкетирање, 100% од анкетираниот академски кадар се изјаснил 
дека со анкетата се опфатени само студентите кои полагаат 
испит/колоквиум, бидејќки анкетата се одвива во термин кој е определен за 
тоа и помеѓу нив има студенти кои не се редовни на предавања и нивните 
одговори не секогаш се релевантни. 
 
На поставеното прашање дали резултатите од анкетирањето даваат реална 
слика за третираните прашања: професионалниот однос на наставникот, 
квалитетот на наставата, квалитетот на предметната програма, квалитетот 
на основната литература и  објективноста во оценувањето само 10% од 
анкетираните се изјасниле позитивно, додека 90% не се согласуваат со 
образложение дека резулатите не се целосно реални, понекогаш одговорите 
се одраз на вистината, но често и не се и дека нема прашања во самата анкета 
во однос на објективноста на оценувањето. 

Во однос на начинот и времето (за време на колоквиум/испит ) на 
спроведување на анкетата 90% од анкетираните одговорија дека анкетата во 
целост е несоодветна, фокусот на студентите е поставен на 
испитот/колоквиумот и тоа може да влијае за необјективност при 
одговорите на прашањата заради деконцентрираност, страв. Исто така, се 
наведува и фактот дека за време на испит поголема е веројатноста да се 
присутни и да се анкетираат студенти кои ретко или воопшто не доаѓале на 
предавања додека за време на колоквиум да се анкетираат само посолидните 
студенти. 

На поставеното прашање на скала од 1-5 оценете ја придобивката на 
академскиот кадар од оваа евалвација, 10% од анкетираните придобивката 
ја оценија со оцена 2 и 90% со оцена 3 со образложение ако анкетата се 
спроведува исправно придобивката може да биде значајна, во спротивно 
нема да се добие некоја реална придобивка.  

Во однос на јавното објавување на резултатите од анкетата на веб страната, 
само 5% од анкетирание се изјасниле позитивно, додека 95% не се 
согласуваат затоа што  на таков начин евалвацијата престанува да биде 
“развојна” и добива друга конотација и безброј можности за злоупотреба. 
Современите концепти на проценка на квалитетот во работењето се 
воведуваат за да се подобри изведбата на вработените, не да се најде 
виновникот, послабиот, некорекниот, неомилениот и сл. 

Анализата од резултатите покажува дека поголемиот број од анкетираните 
се согласуваат дека студентите се добри евалватори како на работата на 
наставникот така и на предметната програма и дека потребно е да се 
“сослуша” нивното видување и нивните потреби. Ваквата  евалвација  треба 
да се прави во континуитет, повеќе години со правилно одбран примерок од 
студенти  за да можат сумираните резултати од повеќегодишното следење 
на работата на наставникот да бидат веродостојни. Но има и такви кои 
сметаат дека самото вклучување на студентите претставува можност која се 
формализира и не го дава ефектот кој се заговара и е воведена кај нас. 
Придобивките треба да се гледаат во контекст на развој и растеж кон 
подобар квалитет на целата организација,  а не само на студентите.  

Во однос на негативностите од вклучувањето на студентите при евалвација 
на академскиот кадар се наведува дека нема негативности од сериозно 
замислен, поставен, процесуиран систем на организирана евалвација. 
Негативностите произлегуваат само ако со оваа алатка се работи и се 
користи непрофесионално. 

На прашањето кои дополнителни измени би ги направиле во врска со 
поставените прашања од анкетата, поголемиот број од анкетираните се 
изјасниле дека индикативно се доволно, но можат да дадат погрешна слика 
заради големиот број на отворени прашања. Има потреба од вовед и 
упатство за работа со кое ќе се објасни суштината на проблемот за кој е 
намената анкетата. Наведено е и да се даде можност студентите да изнесат 
свои ставови.  

Со цел да се подобри процесот на евалвација во која се вклучени 
студентите, наведени се следните предлози: да се воведи електронско 
спроведување на анкетата, да се иницира воведување на пракса за 
самоевалвација (спроведена од самиот наставник, во неколку наврати во 
текот на семестарот), со тоа што конечните оценки за наставникот да се 
просек од тие неколку самоевалвации и конечната надворешна евалвација 
од факултетот/универзитетот со што би се добила поцелосна и пореална 
слика за нечија работа. Исто така, да се изврши промена на времето на  
реализација на анкетата. Тоа да биде за време на предавања или вежби и на 
тој начин би се вклучиле редовните студенти и би дале пореални одговори 
на поставените прашања. 

6. Заклучни согледувања 

Сведоци сме на најразлични иновации кои се имплементираат во наставата 
и кои во многу нешта се разликуваат од традиционалната настава носејќи 
новини како во содржините, така во начинот на работатата на наставниците. 

Од добиените резултати може да се забележи дека мнозинството 
анкетирани се подготвени за надминување на препреките и стравот од 
промени што ги носи секоја едукативна интервенција но и се залагаат за 
користење на соодветна рамка за евалвација и збир од алатки за 
унапредување на целата воспитно-образовна институција. 

